
       Հավելված N 1
     ՀՀ կառավարության 2017 թ.

    սեպտեմբերի 28-ի նիստի N 41
     







       արձանագրային որոշման
ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ՍՈՑԻԱԼԱԿԱՆ
ՆԵՐԱՌՄԱՆ  2018 ԹՎԱԿԱՆԻ ՏԱՐԵԿԱՆ ԾՐԱԳԻՐ
I. ՆԵՐԱԾՈՒԹՅՈՒՆ
1. Հաշմանդամություն ունեցող անձանց սոցիալական  ներառման 2018 թ.  տարեկան ծրագիրը (այսուհետ` Տարեկան ծրագիր) մշակվել է «Հայաստանի Հանրապետությունում հաշմանդամների սոցիալական պաշտպանության մասին» Հայաստանի Հանրապետության օրենքի 5.1 հոդվածին համապատասխան:

2. Տարեկան ծրագիրը ներառում է տվյալ բյուջետային տարում հաշմանդամության ոլորտում իրականացման ենթակա միջոցառումների, ծրագրերի, գործողությունների ամբողջությունը:

3. Ծրագիրը կազմելիս հաշվի են առնվել ՄԱԿ-ի 2006 թ. «Հաշմանդամություն ունեցող անձանց իրավունքների մասին» կոնվենցիայի /այսուհետ` Կոնվենցիա/ դրույթները, ՀՀ կառավարության 2017 թվականի հունվարի 12-ի «Հաշմանդամություն ունեցող անձանց սոցիալական ներառման 2017-2021 թվականների համալիր ծրագրին և ծրագրի իրականացումն ապահովող միջոցառումների ցանկին հավանություն տալու մասին» N 1 արձանագրային որոշումը,  ինչպես նաև հանրապետական գործադիր մարմինների և Երևանի քաղաքապետարանի կողմից ներկայացված առաջարկությունները:  

II. ՏԱՐԵԿԱՆ ԾՐԱԳՐԻ ԽՆԴԻՐՆԵՐՆ ՈՒ ՆՊԱՏԱԿՆԵՐԸ

4. Ծրագրի նպատակն է` հաշմանդամություն ունեցող անձանց իրավունքների պաշտ​պա​նությանը և սոցիալական ներառմանն ուղղված միջոցառումների իրականացում` հանրապետական գործադիր մարմինների, տեղական ինքնակառավարման մարմինների, հաշմանդամություն ունեցող անձանց հարցերով զբաղվող հասարակական կազմակեր​պությունների բազմակողմանի ներգրավվածության միջոցով:
5. Ծրագրի խնդիրներն են`

1) հաշմանդամություն ունեցող անձանց իրավունքների պաշտպանության, սոցիա​լական ներառման և սոցիալական պաշտպանության հարցերին առնչվող օրենսդրության կատարելագործումը, 

2) հաշմանդամություն ունեցող անձանց բժշկական, մասնագիտական և սոցիալական վերականգնման համար անհրաժեշտ միջոցառումների ապահովումը,

3) հաշմանդամության սահմանման գործընթացում Առողջապահության համաշխարհային կազմակերպության ֆունկցիաների միջազգային դասակարգման սկզբունքների և մոտեցումների ներդրումը,
4) հաշմանդամություն ունեցող անձանց խնամքի, բժշկական և սոցիալական սպասարկման կազմակերպումը,

5) հաշմանդամություն ունեցող անձանց կրթության, մասնագիտական ուսուցման կազմակերպումն ու զբաղվածության խթանումը,

6) հաշմանդամություն ունեցող անձանց ներգրավումը մարզական և մշակութային ծրագրերում,

7) հաշմանդամություն ունեցող անձանց սոցիալական ներառման համար հիմքերի ստեղծումը,

8) հաշմանդամություն ունեցող անձանց  հարցերով զբաղվող  պետական և  հասարակական  կազմակերպությունների  հետ համագործակցության ընդլայնումը,

9) հաշմանդամություն ունեցող անձանց հիմնախնդիրների կարգավորմանն ուղղված արդի մոտեցումների, քաղաքականության վերաբերյալ հասարակության իրազեկվածության ապահովումը:

III. ՆԵՐԿԱ  ԻՐԱՎԻՃԱԿԸ
6. Հաշմանդամության ոլորտում իրականացվող պետական քաղաքականությունը, հիմնական մոտեցումները և պետական նպատակային ծրագրերը  ուղղված են հաշման​դամություն ունեցող անձանց իրավունքների պաշտպանությանն ու  սոցիալական ներառմանը հասնելու համար հավասար պայմանների և հնարավորություների ապահովմանը:

7. Աստիճանական քայլեր են իրականացվում  ՀՀ օրենսդրությունը և պետա​կան քաղաքականությունը Կոնվենցիայի սկզբունքներին և պահանջներին համապատասխա​նեցնելու ուղղությամբ: 2017 թվականի մարտին Հայաստանի Հանապետությունը ՄԱԿ-ի հաշմանդամություն ունեցող անձանց հարցերով զբաղվող կոմիտեին է ներկայացրել Կոնվենցիայի պահանջների կատարման վերաբերյալ առաջին հաշվետվությունը: Ներկայումս քննարկվում են Կոմիտեի կողմից արված դիտարկումները հետագա իրավական և գործնական միջոցառումներում հաշվի առնելու նպատակով:
8. Վերանայվում է հաշմանդամության գնահատման համակարգը. աշխատանքներ են իրականացվում Առողջապահության համաշխարհային կազմակերպության ֆունկցիաների միջազգային դասակարգման՝ /այսուհետ` ԱՀԿ ՖՄԴ/ սկզբունքներով  անձի կարիքների և կարողությունների բազմակողմանի գնահատման նոր մոդել ներդնելու ուղղությամբ:
9. Իրականացվում են  հասցեական ծրագրեր` ուղղված  հաշմանդամություն ունեցող անձանց վերականգնմանը, նրանց որոշակի խնդիրների լուծմանն ու սոցիալական ներառմանը: Պարբերաբար աշխատանքներ են իրականացվում հաշմանդամություն ունեցող անձի վերականգնողական անհատական ծրագրի իրականացման և հետադարձ կապի մեխանիզմների կատարելագործման ուղղությամբ:

10. Պետական նպատակային ծրագրերի շրջանակներում հաշմանդամություն ունեցող անձանց տրամադրվում են պրոթեզաօրթոպեդիկ և վերականգնողական պարագաներ, այդ թվում  վերին և ստորին վերջույթների պրոթեզներ, օրթեզներ, սեղմիրաններ, քայլակներ, հենակներ, ձեռնափայտներ, օրթոպեդիկ կոշիկներ, պրոթեզի կոշիկներ, կրծքագեղձի պրոթեզներ, գուլպաներ, ձեռնոցներ, սիլիկոնե գուլպաներ, ձայնաստեղծ սարքեր, աչքի պրոթեզներ, լսողական սարքեր, հաշմանդամի սայլակներ և այլն:

11. Պարբերաբար նորացվում են տրամադրվող պարագաների տեխնիկական նկարագրերը, վերանայվում են նաև տրամադրման մեխանիզմները, նախատեսվում է պիլոտ ծրագրով հաշմանդամի սայլակը և 30-ից բարձր տարիքի անձանց և տարիքային կենսաթոշակառուներին տրամադրվող լսողական սարքերը ևս տրամադրել հավաստագրի միջոցով` հնարավորություն ընձեռելով անձին ձեռք բերել իր կարիքին առավել հարմար սայլակ կամ լսողական սարք: 

12. Շարունակվում է տեսողության խնդիրներով հաշմանդամություն ունեցող անձանց համար հատուկ տառատեսակներով /Բրայլյան/ գրքերի տպագրության, տետրերի պատրաստման, «Խոսող գրքերի» ձայնագրության ծրագիրը, որը շահառուներին հնարավորություն է տալիս կարդալու, գրելու, տեղեկատվություն ստանալու, դրանով իսկ ներառվելու հասարակություն:

13. Պարբերաբար իրականացվում են «Հաշմանդամություն ունեցող անձանց հաշվառ​ման» և «Պրոթեզաօրթոպեդիկ և վերականգնողական պարագաների տրամադրման» տեղե​կատվական համակարգերի արդիականացման աշխատանքներ` ապահովելով պրոթեզա​օրթո​պեդիկ և վերականգնողական պարագաների տրամադրման գործընթացի վերահսկե​լիությունը, ինչպես նաև բարձրացնելով տարբեր ձևաչափերով վերլուծություներ իրականացնելու  հնարավորությունը:

14. 2017թ. հունվարի 1-ի դրությամբ հանրապետությունում հաշվառված է 205166 հաշմանդամություն ունեցող անձ, որից 127682 անձ /62,2%/ աշխատանքային տարիքի են:

15. 2017թ. հունվարի 1-ի դրությամբ Զբաղվածության տարածքային կենտրոններում  հաշվառված է 2926 հաշմանդամություն ունեցող անձ: Տարվա ընթացքում  աշխատանքի է տեղավորվել 990 անձ  (որից 764-ը սեզոնային և ժամանակավոր աշխատանքի): Զբաղվածության կարգավորման ծրագրերում ընդգրկվել է 1060 հաշմանդամություն ունեցող անձ, որը կազմում է հաշվառված հաշմանդամություն ունեցող անձանց շուրջ 40%-ը:
16. Շարունակվում են աշխատանքները  ներառական կրթության ընդլայնման ուղղությամբ. 2016-2017թթ. ուսումնական տարում սեպտեմբերի 1-ի դրությամբ հանրապետությունում ներառական կրթություն իրականացնող 208 հանրակրթական դպրոցներում սովորել են 6200 կրթության առանձնահատուկ պայմանների կարիք ունեցող երեխաներ: Երեխաների կրթության առանձնահատուկ պայմանների կարիքի գնահատման հիմքում դրված են ԱՀԿ ՖՄԴ սկզբունքները:
17. Հաշմանդամություն ունեցող անձանց համար ապահովվել է անվճար հիմունքներով կրթությունը միջին մասնագիտական  և բարձրագույն ուսումնական հաստատություններում:

18. Հաշմանդամություն ունեցող անձանց բժշկասոցիալական և հոգեկան առողջության վերականգնումն իրականացվել է հանրապետության տարբեր վերականգնողական կենտրոններում:

19. Հաշմանդամություն ունեցող անձանց  խնամքը և սոցիալական սպասարկումն իրականացվում է ինչպես շուրջօրյա խնամքի հաստատություններում, այնպես էլ տնային պայմաններում:

20. Կառավարության ուշադրության կենտրոնում են հոգեկան առողջության խնդիր​ներ ունեցող անձանց հիմնահարցերը: Իրականացվում են աշխատանքներ հոգեկան առողջու​թյան ոլորտում համայնքահեն ծառայությունների նոր մոդելների ներդրման, այլընտրանքային ծառայությունների ստեղծման ու պահպանման, առկա ռեսուրսների ու ներուժի հզորացման, հոգեկան առողջության խնդիրներ ունեցող անձանց խնամքի և սոցիալական ծառայու​թյունների տրամադրմանն առնչվող իրավական հիմքերի մշակման ուղղությամբ:  
21. Կարևորելով հաշմանդամություն ունեցող անձանց սոցիալական ծառայություններ տրամադրող ցերեկային կենտրոնների գործունեությունը` պետական աջակցություն է ցուցաբերվում «Փրկություն», «Հույսի կամուրջ», «Լիարժեք կյանք», «Իմ ուղին» և «Առաքելություն Հայաստան» հասարակական կազմակերպությաններին: Ցերեկային  կենտրոններում խնամքի և սոցիալական այլ ծառայությունների մատուցումը նպաստում է ոչ միայն  հաշմանդամություն ունեցող անձանց սոցիալական ներառմանը, այլև նրանց ընտանիքների անդամների զբաղվածության հարցերի կարգավորմանը: Այս հանգամանքից ելնելով է. որ կառավարությունը տարեցտարի ընդլայնում է նման կենտրոնների գործունեությունը: 

22. Հաշմանդամություն ունեցող անձանց հիմնախնդիրների կարգավորման գործընթացում իր յուրահատուկ և կարևոր դերակատարումն ունի Հաշմանդամություն ունեցող անձանց հարցերով զբաղվող ազգային հանձնաժողովը: Հանձնաժողովի նիստերի ընթացքում Երևան քաղաքի և մարզային հանձնաժողովների ներկայացուցիչների, հաշմանդամություն ունեցող անձանց հարցերով զբաղվող հասարակական կազմակերպությունների մասնակցությամբ քննարկվել են հաշմանդամություն ունեցող անձանց հիմնախնդիրների վերաբերյալ բազմաթիվ հարցեր, ներկայացվել են համապատասխան առաջարկություններ դրանց կարգավորման ուղղությամբ:
23. 2017 թվականի հունվարի 12-ի N1 արձանագրային որոշմամբ հավանության է արժանացել «Հաշմանդամություն ունեցող անձանց սոցիալական ներառման 2017-2021թթ. համալիր ծրագիրը և ծրագրի իրականացումն ապահովող միջոցառումների ցանկը»: Այն ոլորտի առաջիկա 5 տարիների սոցիալական ներառման քաղաքա​կանության հիմնական ուղեցույցն է: Համալիր ծրագրով նախատեսված թիրախային ուղղությունները կյանքի կոչելու նպատակով` սույն տարեկան ծրագրում ներառվել են համապատասխան միջոցառումներ: 
24. Հասարակության  իրազեկության բարձրացման նպատակով` հաշմանդամության հիմ​նախնդիրները պարբերաբար լուսաբանվել են  հեռուստատեսությամբ` նախարարության մասնագետների և ոլորտում գործող շահագրգիռ հասարակական կազմակերպությունների կողմից:

25. Հաշմանդամություն ունեցող անձանց  սոցիալական  ներառման ոլորտում ՀՀ աշխատանքի և սոցիալական հարցերի նախարարությունը սերտ համագործակցում է այլ հանրապետական գործադիր մարմինների, տարածքային ինքնակառավարման մարմինների, հաշմանդամություն ունեցող անձանց հարցերով զբաղվող հասարակական և միջազգային կազմակերպությունների հետ:

IV. ՀԱՇՄԱՆԴԱՄՈՒԹՅՈՒՆ ՈՒՆԵՑՈՂ ԱՆՁԱՆՑ ՍՈՑԻԱԼԱԿԱՆ ՊԱՇՏՊԱՆՈՒԹՅԱՆ ՈԼՈՐՏՈՒՄ 2018 ԹՎԱԿԱՆԻՆ ՆԱԽԱՏԵՍՎՈՂ ՄԻՋՈՑԱՌՈՒՄՆԵՐԸ

26. Շարունակվելու են աշխատանքները հաշմանդամություն ունեցող անձանց  հիմնախնդիրները կանոնակարգող օրենսդրությունը Կոնվենցիայի դրույթներին համապատասխանեցնելու ուղղությամբ, մասնավորապես՝ 

· «Հաշմանդամություն ունեցող անձանց իրավունքների պաշտպանության և սոցիալական ներառման մասին» ՀՀ օրենքի ընդունում և  համապատասխան ենթաօրենսդրական ակտերի միջոցով հաշմանդամություն ունեցող անձանց սոցիալական ներառման մեխանիզմների  ներդնում,

· Հաշմանդամություն ունեցող անձանց սոցիալական ներառման 2017-2021թթ. համալիր ծրագրից բխող միջոցառումների իրականացում,

· հաշմանդամության  գնահատման համակարգում նոր սկզբունքների և մոտեցումների ներդնում:

27. Բոլոր ոլորտներում իրականացվելու են հաշմանդամություն ունեցող անձանց իրավունքների պաշտպանության, նրանց սոցիալական ներառման և  կյանքի որակի բարելավմանն ուղղված միջոցառումներ:

28. Հաշմանդամություն ունեցող անձանց սոցիալական պաշտպանության  ոլորտում  2018 թ. Տարեկան ծրագրով նախատեսվող միջոցառումները ուղղված են  այդ անձանց իրավունքների ու շահերի պաշտպանությանը, հասարակություն ներառելու, նրանց համար հնարավորինս հավասար պայմաններ ստեղծելու և հավասար հնարավորություններ ապահովելու, բժշկական, սոցիալական և մասնագիտական վերականգնողական գործընթացն առավելագույնս արդյունավետ կազմակերպելու, հաշմանդամություն ունեցող  երեխաների ներառական կրթության ու հաշմանդամություն ունեցող անձանց զբաղվածության խնդիրների լուծմանը:

29. Հաշմանդամություն ունեցող անձանց սոցիալական ներառմանն ու պաշտպանությանն ուղղված 2018 թվականի համար նախատեսված միջոցառումներն իրականացվելու են 12 հիմնական ուղղություններով:

